
 

 

 

 

ELKARTU DIRA 

 

 

 

Batetik, XABIER TXURRUKA FERNANDEZ jauna, Zarauzko Udaleko alkatea, (helbidea: 

Zigordia 13, 20.800, Zarautz) eta 

 

Bestetik, MAITE NAVAS ZENARRUZABEITIA andrea,  Jose Domingo Epelde 

Fundazioaren izenean (helbidea: Gipuzkoa kalea 3, 20.800, Zarautz). Entitate hori Zarauzko 

Nafarroa Etorbidea 18an dagoen Antoniano kiroldegiaren berralokatzaile gisa aurkezten da 

hitzarmen honetan. 

 

Zarauzko SAN JUAN BAUTISTA KOMENTUKO FRAIDE TXIKIEN AITA 

FRANTZISKOTARREN  KOMUNITATEA da instalakuntzen jabea, JOSE DOMINGO 

EPELDE FUNDAZIOAk alokairuan ditu, eta hirugarren batzuei berriz alokatzeko baimena du.  

 

Era berean, Zarauzko Udala, Aritzbatalde kirol instalazioen jabea, udal ordenantza fiskalari 

jarraiki hirugarren bati instalazioak alokatzeko ahalmenarekin.  

 

Agertu diren bi alderdiek lankidetza-hitzarmen hau sinatu dute, ondoko klausulen arabera:  

 

 

KLAUSULAK 

 

 

 

LEHENENGOA: XEDEA 

 

JOSE DOMINGO EPELDE FUNDAZIOAren eta ZARAUZKO UDALAren artean 

HITZARMEN  BAT FORMALIZATUKO DA, Zarauzko kirol elkarte edo erakundeei 

Antoniano kiroldegiko instalazioak erabiltzen uzteko:  

- Zarauzko Udalak Kiroletako Departamentuaren bidez kudeatzen ditu Zarauzko kirol 

elkarte edo erakundeekiko harremanak.  

- Beraz, Kiroletako Departamentuak baimendutako kirol elkarteek soilik erabili ahal 

izango dute Antoniano kiroldegia.  

- Antoniano ikastetxearen eskolaz kanpoko ordutegian eta eskola-egutegiko 

oporraldietan egingo da erabilera, baldin eta Jose Domingo Epelde Fundazioak 

antolatzen dituen proiektu eta programa ezberdinen ordutegi eta egutegiekin 

bateragarria bada.  

 

Aldi berean, JOSE DOMINGO EPELDE FUNDAZIOAk aukera izango du Aritzbatalde kirol 

instalazioak erabiltzeko, aldez aurretik Kiroletako Departamentuarekin adostutako egunetan 

eta ordutegietan.  

 

Bi aldeen erabilera-orduen artean egindako trukeaz gaindi geratzen diren orduen erabileragatik, 

JOSE DOMINGO EPELDE FUNDAZIOAk konpentsazio ekonomikoa jasoko du. 

 



 

 

BIGARRENA: INDARRALDIA 

 

Hitzarmen honek urtebeteko iraupena izango du sinatzen den unetik, urtarriletik abendura 

artekoa, urte naturala, Udalaren aurrekontuekin bat eginez. Hortaz, hasiera 2024ko urtarrilean 

izango du. 

 

Hitzarmena 2023ko abendua baino lehen adostuko balitz, atzeraeraginez 2023ko irailaren 1etik 

2023ko abendura artean baimendutako erabilera-orduak hitzarmen honetako prezio berrian 

ordainduko dira, Udalaren 2023ko aurrekontu-partidari lotuta betiere, eta abenduaren 31 baino 

lehen fakturatuta. 

  

Hitzarmen berririk sinatzen ez den bitartean, hitzarmen honek jarraituko du indarrean, betiere 

KPIaren igoera aintzat hartuta, eta gehienez lau urteko epealdian, hau da, 2027ko abenduaren 

31ra arte. 

 

Ekainaren 30a baino lehen, Zarauzko Udala eta Jose Domingo Epelde Fundazioa elkartu 

egingo dira denboraldiaren balorazioa egiteko; hitzarmenaren Jarraipen Batzordea elkartu eta  

hitzarmen honi hurrengo urtean jarraipena eman edo ez adostuko da. 

 

Hitzarmen batetik bestera, eguneroko erabilpenetik eratorritako zehaztapen edo ardura berriak 

erantsi ahal izango dira.  

 

Hitzarmenari jarraipena ematea erabakitzen bada, hurrengo prozedurari jarraituko zaio: 

 

1. Prezioak eguneratzeko, aurreko urteko maiatzean izandako urte arteko KPIa aplikatuko 

da, eta horrela, bi aldeon artean adostuko da prezioen proposamen berria. 

2. Ondoren, Kiroletako Departamentuak Udaleko hurrengo urteko aurrekontuen lanketan 

sartuko du adostutako prezioen proposamen berria. 

3. Dagokion prozeduraren bidez, Udaleko aurrekontu berriaren baitan Udalbatzarraren 

onarpena izan beharko du prezioen proposamen berri horrek. 

4. Udalbatzarrak prezio berrien proposamena onartzen duenean, Udaleko aurrekontuaren 

baitan sartuko du, hurrengo urteko urtarriletik abendura arteko eraginarekin. 

 

Dena den, 2028ko urtarrilaren 1etik aurrera hitzarmen honek ez du eraginik izango eta 

alderdiek jasotako eskubide eta betebeharrak egikaritzen jarraitu nahi badute, 2027ko 

abenduaren 31 baino lehen onartu beharko dute hitzarmen berria, bere osotasunean. 

 

HIRUGARRENA: BI ALDERDIEN BETEBEHARRAK 

 

JOSE DOMINGO EPELDE FUNDAZIOA 

 

1. Kiroletako Departamentuari Antoniano kiroldegiko instalakuntza hauen erabilera uztea: 

- Kantxa biak: goikoa eta behekoa 

- Aldagelak 

- Kirol materiala gordetzeko goiko biltegia (45m²-koa) 

 

2. Erabileraren egutegia eta ordutegia, betiere Antoniano ikastetxeak antolatzen dituen 

jardueretan eta programetan bateragarri diren ordutegian: 



a) Eskola-egutegiaren barruan: 18:15etik 22:30era 

b) Eskola-egutegitik kanpo: Udal Kiroletako Departamentuak baimendutako 

ordutegian. Oro har, asteburuen eta jaiegunen plangintzan adierazitako 

ordutegiak kontuan hartuz, eta inoiz ez 22:30etik aurrera. 

 

3. Instalazioak zuzen erabiltzeko beharrezkoak diren ondasun material eta giza baliabideak 

hornitu eta antolatzea: 

- Giza baliabideak, Antoniano ikastetxeko ordutegi eta lan egutegiaren barruan. 

- Kiroletako oinarrizko ekipamendua 

- Garbiketa zerbitzua, erabilera normalari dagokiona, eta betiere, Antoniano ikastetxeko 

lan-egutegiaren barruan. 

- Erabilera normalari dagozkion mantentze-lanak. 

Txikizioen konponketa-lanak ez dira izango mantentze-lanak, eta lan horien kostuek 

aparteko trataera izango dute (ikusi bosgarren atala). Jose Domingo Epelde Fundazioak 

ahalmena izango du kiroldegian Antoniano ikastetxearen onurarako egokitzapenak 

egiteko.  

- Erabilera normalari dagozkion hornidurak. 

Erabilera ez egokiagatik eragindako kontsumoen kostuek aparteko trataera izango dute. 

- Kiroldegia egokituta dago Antoniano ikastetxearen beharrizanetara, eta horrela izango 

da. Udalaren bitartez kiroldegia erabiltzen duten elkarteek hobekuntzak eskatzen 

badituzte, Udalarekin behar horiek landu eta onartuz gero, dagokion esku-hartzearen  

kostua (osoa edo zati bat)  JOSE DOMINGO EPELDE FUNDAZIOAren  dirulaguntza 

izendunean  sar liteke.   

 

4. Jose Domingo Epelde Fundazioak Udalari Antoniano kiroldegiko erabilera-arauen 

dokumentua helaraziko dio beharra dagoen edo hitzarmena berritzen den bakoitzean. 

 

 

ZARAUZKO UDALA 
 

1. Kirol erakunde edota elkarteek instalakuntzak erabiltzen dituztenean erabilera horiei 

jarraipena egitea. 

 

Antoniano kiroldegiaren arduradunak aldez aurretik eduki beharko du urteko 

entrenamenduen zein jardunaldien berri, aldagelak eta beharrezko guztiak aurrez prest egon 

daitezen. Honela, ostegunero argitaratuta egon beharko dira asteburuko behin betiko 

plangintzak eta ordutegiak.  

 

2. Instalazioen urteko erabilera erreala hitzartzea, Jose Domingo Epelde Fundazioak 

kiroldegia behar duenerako eskuragarri izango dituen orduak errealak izan daitezen.  

 

3. Kirol erakunde eta elkarte erabiltzaileei indarrean dauden araudiak betearaztea, bai 

Antoniano kiroldegikoa, eta baita Udalekoa ere.  

 

4. Aldi berean, Udalaren araudia helaraztea JOSE DOMINGO EPELDE FUNDAZIOAri, eta 

baita eguneratzen den bakoitzean ere. 

 

5. Hitzarmen honetan hitzartutako erabilerei dagokien kontraprestazio ekonomikoak betetzea,  

hitzarmen honetan finkatzen diren forman eta kopuruetan. 



 

 

 

LAUGARRENA: ZARAUZKO UDALAREN KONTRAPRESTAZIOA, JOSE 

DOMINGO EPELDE FUNDAZIOAK KUDEATZEN DITUEN INSTALAZIOAK 

ERABILTZEAGATIK 

 

Zarauzko Udalak zuzenean helaraziko dizkio hilabetero Fundazioari bederatzigarren klausulan 

zehaztuta dauden instalazioen benetako erabilerei buruzko datuak, aurrez ohiko ziurtagiriak 

aurkeztu ondoren. 

 

Udal Kiroletako Departamentuak hilabetero ordainduko dizkio JDEFari Antoniano 

kiroldegiaren benetako erabilerak, aurrez adostutako prezioetan. 

 

 

BOSGARRENA: ONDASUN EDO INSTALAZIOEI ERAGINDAKO KALTEAK 

 

Zarauzko Udalak bere gain hartuko ditu ondasunak nahiz instalazioak behar ez den bezala edo 

oker erabiltzeagatik sortutako kalteak eta gastuak, eta horiek sortu dituztenei jasanarazi ahal 

izango dizkie, indarrean dauden araudien baitan eta Udalak elkarte erabiltzailearekin zehaztuta 

dituen baldintzen baitan. JOSE DOMINGO EPELDE FUNDAZIOAri ere dokumentu horren 

kopia helaraziko zaio, eta baita eguneraketa bakoitza ere. 

 

Elkartearen erabileragatik egondako kalteen erregistro-dokumentu bateratu bat partekatuko da 

ikasturtero. Kalteak elkartearen erabilera okerragatik izan dela ziurtatuz gero, kalteen 

konponketa-gastua elkarteari berari ordainarazi liezaioke Udalak edo hileko fakturan Jose 

Domingo Epelde Fundazioak Udalari fakturatu. Azken horretarako Kiroletako 

Departamentuaren idatzizko oniritzia izan behar da.  

 

Bidegabekerien aurrean, 48 orduko epean argituko dira gertaerak; Kiroletako Departamentuko 

ordezkariak, Antoniano kiroldegiaren arduradunak eta gertakarien uneko erabiltzaileen 

ordezkari batek argitze lan horretan parte-hartze aktiboa erakutsi behar dute. Erantzukizuna 

norena den argitu ondoren, ahal denik eta epe laburrenean erantzun eta konponduko beharko 

dute eragindako kaltea, JOSE DOMINGO EPELDE FUNDAZIOAk edo Udalak: argindar 

orduak, ura, konponketako lan-orduak, hornidurak, materialak, eta abar. 

 

Halaber, instalazioen erabiltzaile guztiei eskatuko zaie nahitaezko erantzukizun zibileko 

asegurua edukitzea. JOSE DOMINGO EPELDE FUNDAZIOAri helaraziko zaio urtero 

erabiltzaile guztien aseguruaren ziurtagirien kopia.  

 

 

SEIGARRENA: KLAUSULA SUNTSIARAZLEA 

 

Hitzarmen honen indarraldian zehar bi alderdietako batek hitzarmena bertan behera uzteko 

ahalmena izango du honako kasu hauetan: instalazioak bidegabe erabiltzea, eskola-jarduera 

edo eskolaz kanpokoa normal garatzeko arazoak sortu izana, hitzartutakoa ez betetzea, eta abar. 

Betiere, beste alderdiari aurrez jakinaraziko zaio hilabete lehenago.  

 



Dena den, zenbait bidegabekeriaren aurrean, JOSE DOMINGO EPELDE FUNDAZIOAk 

sarrera ukatzeko eskumena izango du une oro, eta betiere Zarauzko Udalari aurretik 

jakinarazita; Udalak ere eskumen bera izango du, Aritzbatalde kiroldegiari dagokionean. 

 

 

ZAZPIGARRENA: ARDURADUNAK  ETA JARRAIPEN BATZORDEA 

OINARRIZKO ARAUAK 

 

Hitzarmen honen betetzearen inguruko jarraipena egiteko, alderdi bakoitzak kide bana 

izendatuko du. 

 

Arduradunak: 

 

● Jose Domingo Epelde Fundazioak kiroldegiaren arduradun bat izendatu eta Udalari 

jakinaraziko dio. Instalazioen erabileran sor daitezkeen gorabeherak bere bitartez 

jakinarazi eta konponduko dira. 

 

● Zarauzko Udalak zuzeneko harremanetarako Udal Kiroletako Departamentuko 

arduradun bat izendatu eta Fundazioari jakinaraziko dio. Bere lana, besteak beste, aldez 

aurretik Fundazioko arduradunari asteburuetako erabilpenaren berri ematea izango da.  

 

Ikusi I Eranskina. 

 

Oinarrizko arauak: 

 

— Entrenamendu edota partidu egunetan, kirol erakundeetako arduradunen batek egingo die 

harrera taldeei (etxekoei zein kanpokoei); berak adieraziko dizkie izendatuta dauden 

aldagelak eta kantxak zeintzuk diren zehazki. 

 

— Kirol instalazioetan sartzeko ordua: entrenamenduen kasuan, ordu laurden lehenago sartu 

ahal izango da, eta partiduetarako hitzordua baino 45 minutu lehenago.  

Kirol instalazioetatik irteteko ordua: jarduerak bukatu eta gehienez 30 minutu beranduago 

izango da. Asteburuetan, partidu bakoitzeko bi ordu kontatuko dira. 

 

— Instalazioetara sartzen diren talde guztiek entrenatzaile-monitore bat izango dute. Taldeek 

edo erabiltzaileek izendatzen dituzten arduradunak arduratuko dira erabiltzaileak zuzen 

portatzeaz, bai pertsonekin, baita Antoniano kiroldegiko instalazioetan ere.  

 

Arduradun horiek instalazioen erabileran sor daitezkeen gorabeheren berri eman beharko 

dute (ikusi I Eranskina): 

- Eskola-ordutegiaren eta egutegiaren barruan, Antoniano kiroldegiaren arduradunari. 

- Eskola-egutegitik kanpo eta asteburuetan, Kiroletako Departamentuko harrerako 

telefono-zenbakira deituta, eta mezu bat bidaliz Antoniano kiroldegiaren arduradunari. 

 

 

ZORTZIGARRENA: BENETAKO ERABILERAREN ERREFERENTZIA 

 

Hitzartutako instalazioei ematen zaien benetako erabilera zehatz-mehatz jakin ahal izateko, 

hitzarmena indarrean dagoen bitartean, Fundazioak hilabetero erabilerari buruzko agiri bat 



aurkeztu beharko du, instalazioari eman zaion benetako erabileraren zerrenda zehaztuta eta 

egunak, orduak eta talde erabiltzaileak zein diren adierazita 

 

Fundazioak jakinarazpenak, komunikazioak eta gainerakoak. dituenean Zarauzko Kiroletako 

Departamentura bideratuko ditu. Halaber, Zarauzko Udalaren jakinarazpenak, komunikazioak 

eta gainerakoak Jose Domingo Epelde Fundaziora bideratuko dira. 

 

 

 

BEDERATZIGARRENA: ERABILERA ORDUAK  ETA KONTRAPRESTAZIOA 
 

Antoniano kiroldegiko instalazioen erabilera urtean 1.850 ordukoa izango dela hitzartu da. 

Udalak 1.850 ordu horiek baino gehiago behar izanez gero, erabilera errazteko asmoa du Jose 

Domingo Epelde Fundazioak.  

 

1.850 ordu horietatik gora, ordu bakoitzeko prezioa urtero adostuko da, egoeraren arabera.  

 

Ikusi II Eranskina. 

 

 

JOSE DOMINGO EPELDE FUNDAZIOAk Aritzbatalde kiroldegian egingo lituzkeen 

erabilerak urtero hitzartutako orduekin trukatuko dira. Erabilera horiek egiten diren hilabeteko 

fakturetan jasoko da ordu trukaketa hori. 

 

Hauek dira erabilerak: 

- Igerilekua soinketa saioetarako, 25  ordu inguru.  

- Botikina, langileen osasun azterketak egiteko, 20 ordu inguru. 

 

 

Eta adostasuna adierazteko, hala jasota gera dadin eta eragina izan dezan, bi alderdiek 

hitzarmena sinatu dute, idazpuruan adierazitako egunean eta lekuan. 

 

 

 

 

 

 

 

 

 

XABIER TXURRUKA FERNANDEZ  MAITE NAVAS   

ZENARRUZABEITIA            

 

 

 

 

 

 

 

 



ERANSKINAK 

 

2024 urtekoak 

 

 

 

 

I ERANSKINA 

 

 

— Hitzarmena betetzeko, Jose Domingo Epelde Fundazioak Gaizka San Miguel Silvan 

(********) izendatu du kiroldegiaren arduradun lanetarako. Hitzarmenean esan bezala, 

bere bitartez jakinarazi eta konponduko da instalazioen erabileran sor daitekeen edozein 

gorabehera. 

 

— Zarauzko Udalak, Udal Kiroletako Departamentuaren bitartez, jakinarazi du Udal Kirol 

Departamentuko harreman zuzeneko arduraduna Edorta Badiola Garmendia dela 

(*********) 
 

Antoniano ikastetxeko lan-egutegitik kanpo, eta, beraz, asteburuetako jardueretan ere bai, 

bi aldeen artean adostutako arduradun bat izango da. 

 

— Eskola-egutegitik kanpo eta asteburuetan, Kiroletako Departamentuko harrerako telefono-

zenbakira deitu (943 00 51 23),  eta, beharrezkoa balitz,  kiroletako larrialdi- telefonora 

(688854367).    

 

 

 

II ERANSKINA 

 

 

— Antoniano kiroldegiko instalazioen erabilera urtean 1.850 ordukoa izango dela hitzartu da, 

eta orduko 37 euroko prezioa izango du. 

Aurreikuspena: 1.850 ordu x 37 €/orduko = 68.450 euro 

 

Ordu-kopuru horri kendu egingo zaio Jose Domingo Epelde Fundazioak Aritzbatalde 

kiroldegia erabili duen hilabeteko ordu-kopurua. 

  

 

— Udalak 1.850 ordu horiek baino gehiago behar izanez gero, erabilera errazteko asmoa du 

Jose Domingo Epelde Fundazioak. Kasu horretan, ordu bakoitza 30 eurotan izango da. 

 

 

2024 urterako, hitzarmenaren barruan sartuko da biltegiaren erabilera.  

  


